Vendim nr. 68 datë 30.05.2018

Kolegji i Gjykatës Kushtetuese të Republikës së Shqipërisë, i përbërë nga:

Bashkim Dedja,
Kryetar   i   Gjykatës Kushtetuese


Vitore Tusha, 

Anëtare  e     
 “              “

Gani Dizdari,

Anëtar    i
 “
     “

në datën 30.05.2018 mori në shqyrtim paraprak kërkesën me nr.68 Akti, që i përket:

KËRKUES:
SHEME KOSOVA

OBJEKTI:
Rishikimi i vendimit nr.37, datë 15.02.2018 të Kolegjit të Gjykatës Kushtetuese dhe kalimi i çështjes për gjykim në seancë plenare.
BAZA LIGJORE:
Nenet 4, 15/2, 17, 18, 33/1, 42, 43, 44, 131/1/f, 134/1/i dhe 135/1 të Kushtetutës së Republikës së Shqipërisë; neni 6 i Konventës Evropiane për të Drejtat e Njeriut; nenet 27, 31, 71, 71/a, 72 e vijues të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, i ndryshuar.
Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,
V Ë R E N:
I

1. Kërkuesi Sheme Kosova, me urdhrin nr.14, datë 24.06.1994 të Presidentit të Republikës, është emëruar në detyrën e shefit të Shtabit të Përgjithshëm të Forcave të Armatosura të Republikës së Shqipërisë dhe në vitin 1995 ka marrë nga Presidenti i Republikës gradën madhore “Gjeneral”.


2. Me dekretin nr.27, datë 02.03.1997 të Presidentit të Republikës, kërkuesi është liruar nga detyra e shefit të Shtabit të Përgjithshëm dhe me dekretin nr.2134, datë 09.06.1998 i është hequr grada “Gjeneral”.


3. Në bazë të urdhrit nr.2899/1, datë 24.09.1998 të ministrit të Mbrojtjes, kërkuesi është nxjerrë në rezervë me gradën “Kolonel” dhe në bazë të këtij urdhri është trajtuar me pagesë kalimtare. Duke mos qenë dakord me këtë urdhër, kërkuesi i është drejtuar me kërkesëpadi gjykatës, duke kërkuar detyrimin e ministrisë t’i paguajë pagën shtesë dhe shtesat e tjera mbi të etj.

4. Me vendimin nr.4131, datë 22.12.2000, Gjykata e Rrethit Gjyqësor Tiranë ka vendosur: “Pranimin e pjesshëm të kërkesëpadisë, detyrimin e palës së paditur, Ministria e Mbrojtjes, t’i paguajë paditësit Sheme Kosova pagën dhe shtesat e tjera mbi pagën, sipas gradave që ka pasur, nga data 04.07.1997 deri në datën 24.09.1998, si dhe rrëzimin për kërkesat e tjera.” Ky vendim rezulton të jetë ekzekutuar nga pala e paditur.


5. Me vendimin nr.1135, datë 21.02.2007, Gjykata e Rrethit Gjyqësor Tiranë ka vendosur anulimin e dekretit nr.2134, datë 09.06.1998 të Presidentit të Republikës për heqjen e gradës madhore “Gjeneral”. Në vitin 2007, me dekretin nr.5299, datë 11.05.2007 të Presidentit të Republikës, kërkuesi Sheme Kosova është nxjerrë në lirim dhe, si pasojë e tij, me urdhrin nr.1499, datë 11.09.2007 të ministrit të Mbrojtjes, ai është trajtuar me pagesë kalimtare. Me pretendimin se pas anulimit të dekretit të Presidentit të vitit 1998 si akt absolutisht i pavlefshëm dhe deri në nxjerrjen në lirim me dekretin e Presidentit të vitit 2007, periudha nga data 09.06.1998 deri në datën 11.05.2007 duhet t’i njihet si periudhë shërbimi aktiv në Forcat e Armatosura, kërkuesi i është drejtuar gjykatës me kërkesëpadi për pagesën e disa të drejtave ekonomiko-financiare, siç janë pagat mujore, lejet e zakonshme, kompensimi për ushqimin etj. 


6. Me vendimin nr.4364, datë 21.05.2009, Gjykata e Rrethit Gjyqësor Tiranë ka vendosur rrëzimin e kërkesëpadisë.


7. Me vendimin nr.909, datë 19.05.2010, Gjykata e Apelit Tiranë ka vendosur ndryshimin e vendimit nr.4364, datë 21.05.2009 të Gjykatës së Rrethit Gjyqësor Tiranë dhe pranimin e pjesshëm të padisë, duke e detyruar të paditurin, ministria e Mbrojtjes, t`i paguajë paditësit Sheme Kosova pagën së bashku me shtesat për periudhën nga data 25.09.1998 deri në datën 11.05.2007, në vlerën 11.099.379 lekë. Në lidhje me pjesën tjetër të padisë gjykata ka vendosur rrëzimin për shkak të heqjes dorë prej saj.


8. Me vendimin nr.00-2013-731 (188), datë 07.03.2013, Kolegji Civil i Gjykatës së Lartë ka vendosur prishjen e vendimit nr.909, datë 19.05.2010 të Gjykatës së Apelit Tiranë dhe lënien në fuqi të vendimit nr.4364, datë 21.05.2009 të Gjykatës së Rrethit Gjyqësor Tiranë.


9. Kërkuesi i është drejtuar Gjykatës së Lartë me kërkesë për rishikimin e vendimit të mësipërm të po asaj gjykate. Me vendimin nr.00-2016-3399, datë 26.05.2016, Kolegji Administrativ i Gjykatës së Lartë ka vendosur mospranimin e kërkesës për rishikim. 


10. Kërkuesi i është drejtuar Gjykatës Kushtetuese për kundërshtimin e vendimit të mësipërm të Gjykatës së Lartë. Me vendimin nr.37, datë 15.02.2018, Kolegji i Gjykatës Kushtetuese ka  vendosur moskalimin e çështjes për shqyrtim në seancë plenare, me arsyetimin se kërkuesi nuk legjitimohet ratione temporis, pasi kërkesa është paraqitur jashtë afatit ligjor 4-mujor të parashikuar nga ligji nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, i ndryshuar (ligji nr.8577/2000).

11. Me kërkesën e datës 23.03.2018 kërkuesi i është drejtuar Gjykatës Kushtetuese për rishikimin e vendimit nr.37, datë 15.02.2018 të Kolegjit të kësaj Gjykate, si dhe kalimin e çështjes për shqyrtim në seancë plenare.
II

12. Kërkuesi Sheme Kosova në mënyrë të përmbledhur ka parashtruar këto shkaqe para Gjykatës:

12.1.  Kërkesa është paraqitur në Gjykatën Kushtetuese brenda afatit ligjor të parashikuar nga ligji nr.8577/2000 dhe, si e tillë, duhej të kalohej për shqyrtim në seancë plenare. Kërkuesi ka marrë një kopje të plotë të vendimit të Gjykatës së Lartë në datën 12.10.2017, ditë në të cilën ai u bë i disponueshëm për palët, për arsye se iu bashkuan edhe mendimet e pakicës. Kërkesa është paraqitur në Gjykatën Kushtetuese në datën 30.01.2018, pra brenda afatit 4-mujor. Në fund të vendimit ndodhet edhe shënimi me vulë e firmë i nëpunësit të Gjykatës së Lartë dhe këto fakte janë shpjeguar edhe në kërkesën drejtuar Gjykatës Kushtetuese. 

12.2.  Gjykata e Lartë, në bazë të kërkesës së kërkuesit, i është përgjigjur atij zyrtarisht me shkresën nr.943/1, datë 09.03.2018 (bashkëlidhur kësaj kërkese) se vendimi është përfunduar dhe është bërë i disponueshëm për palët në datën 10.10.2017.
III
Vlerësimi i Kolegjit
A. Për legjitimimin e kërkuesit


13. Kolegji vëren se kërkuesi Sheme Kosova i është drejtuar edhe më parë Gjykatës Kushtetuese me kërkesën e datës 30.01.2018 për kundërshtimin e procesit gjyqësor të zhvilluar në Kolegjin Administrativ të Gjykatës së Lartë. Në lidhje me këtë kërkesë, me vendimin nr.37, datë 15.02.2018, Kolegji i Gjykatës Kushtetuese ka vendosur moskalimin e çështjes për shqyrtim në seancë plenare, me arsyetimin se kërkuesi nuk legjitimohej ratione temporis, pasi kërkesa ishte paraqitur jashtë afatit ligjor 4-mujor të parashikuar nga ligji organik i kësaj Gjykate. 


14. Me kërkesën e datës 23.03.2018 kërkuesi i është drejtuar sërish Gjykatës Kushtetuese, duke pretenduar se vendimi i Gjykatës së Lartë është bërë i disponueshëm për palët vetëm në datën 10.10.2017 dhe se kërkesa e paraqitur në datën 30.01.2018 në Gjykatën Kushtetuese ishte brenda afatit ligjor 4-mujor. Për rrjedhojë, ai ka kërkuar rishikimin e vendimit nr.37, datë 15.02.2018 të Kolegjit të kësaj Gjykate dhe kalimin e çështjes për shqyrtim në seancë plenare.

15. Kolegji vëren se sipas nenit 132 të Kushtetutës vendimet e Gjykatës Kushtetuese kanë fuqi detyruese të përgjithshme dhe janë përfundimtare. Kurse sipas nenit 71/c, pikat 3 dhe 4 të ligjit nr.8577/2000 (shtuar me ligjin nr.99/2016), nëse Gjykata Kushtetuese ka vendosur më parë mbi një çështje, e cila është gjykuar nga një gjykatë ndërkombëtare dhe kjo e fundit ka konstatuar se janë cenuar të drejtat dhe liritë themelore të individit, si rrjedhojë e vendimit të Gjykatës Kushtetuese, subjekti i cenuar ka të drejtë t’i drejtohet me kërkesë kësaj Gjykate për rihapje të procesit gjyqësor brenda 4 muajve nga hyrja në fuqi e vendimit të gjykatës ndërkombëtare. Kolegji vëren se në rastin konkret nuk ndodhemi përpara një vendimi të një gjykate ndërkombëtare në kuptim të dispozitave të mësipërme, çka do të përbënte shkak për rihapjen e procesit të kundërshtuar nga kërkuesi dhe rishikimin e vendimit të kësaj Gjykate. 


16. Për sa më sipër, kërkesa e paraqitur nga kërkuesi Sheme Kosova nuk përmbush kushtet dhe kriteret e parashikuara nga ligji për kalimin në seancë plenare.
PËR KËTO ARSYE,
Kolegji i Gjykatës Kushtetuese të Republikës së Shqipërisë, në bazë të neneve 31, 31/a dhe 71/c të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”, të ndryshuar,
V E N D O S I:
· Moskalimin e çështjes për shqyrtim në seancë plenare.

